
Efni: Varðandi tillögu Flokks fólksins um jafnræði barna á félagsmiðstöðvum 
 

Í reglum um þjónustu félagsmiðstöðva  kemur fram að leitast skuli við að halda þátttökugjöldum 

í vetrarstarfi félagsmiðstöðva í lágmarki og dreifa kostnaðarsömum viðburðum sem jafnast yfir 

vetrarmánuðina. Gjald fyrir þjónustu sértækra félagsmiðstöðva og fyrir síðdegishressingu á 

hverjum tíma er samkvæmt gjaldskrá skóla- og frístundasviðs eins og hún er birt á vefsíðu 

sviðsins, www.skolarogfristund.is. Gjaldskráin er samþykkt af borgarstjórn og getur breyst án 

fyrirvara.  

Sjá slóð á reglur um þjónustu félagsmiðstöðva: 

https://reykjavik.is/sites/default/files/ymis_skjol/skjol_utgefid_efni/reglur_um_thjonustu_fela

gsmidstodva.pdf 

Í umsögn skóla- og frístundasviðs vegna tillögu Sósíalistaflokks Íslands um gjaldfrjálst 

félagsmiðstöðvastarf frá desember 2018 kemur fram að það fylgir því engin kostnaður að mæta 

í félagsmiðstöðvar fyrir börn og unglinga þegar það er opið hús og kostnaði við þátttöku í öðru 

starfi á vegum félagsmiðstöðvanna er haldið í algjöru lágmarki. Þetta er m.a. gert með því að 

það fjármagn sem félagsmiðstöðvar fá úthlutað árlega er notað til þess að niðurgreiða kostnað 

eftir fremsta megni.  

Tekinn var saman meðaltalskostnaður við þátttöku í félagsmiðstöðvastarfi, og þá miðað við að 

barn taki þátt í öllum viðburðum sem standa til boða fyrir viðkomandi aldurshóp, fyrir veturinn 

2017-2018 og sumarið 2018, utan skíðaferða, sem sumar félagsmiðstöðvar bjóða upp á. 

Meðaltalskostnaður í þátttöku í starfi félagsmiðstöðva er fyrir 13-15 ára unglinga tæpar 1.000 

kr. á mánuði yfir vetrartímann (skíðaferðir ekki taldar með) en um 1.000 kr. yfir sumarið ef 

tekið er þátt í öllum viðburðum sem bera kostnað. Mikill hluti starfsins er þátttakendum að 

kostnaðarlausu. Þátttaka fyrir 10-12 ára börn kostar rúmar 300 kr. á mánuði að meðaltali yfir 

vetrartímann en þátttaka í sumarsmiðjum kostar að meðaltali rúmar 27.000 kr. fyrir 4-5 vikur 

yfir sumartímann. Hingað til hefur ekki verið hægt að greiða fyrir þátttöku í starfi 

félagsmiðstöðva með frístundakorti Reykjavíkurborgar. 

Til nánari upplýsinga eru, meðfylgjandi í fylgiskjölum, dagskrár tveggja félagsmiðstöðva á 

ársgrundvelli og kostnaður barna og unglinga í tengslum við starfsemina. Hér er um að ræða 

félagsmiðstöðvarnar Gleðibankann við Hlíðaskóla og Bakkann við Breiðholtsskóla. Í 

samantekt af dagskrá beggja félagsmiðstöðva á ársgrundvelli má sjá að kostnaður við þátttöku 

í starfinu er óverulegur nema þá helst þátttaka í sumarstarfi fyrir 10-12 ára börn. Eins og fram 

kemur í yfirlitinu hafa unglingar greinilega oft val um að t.d. kaupa ís, pizzu eða annað og 

starfsfólk er mjög meðvitað um að greiða fyrir þau börn sem vitað er að búa við fátækt.  

Því miður getur það verið svo að kostnaðarsamir viðburðir á vegum skóla (s.s. árshátíð) og 

félagsmiðstöðva (s.s. skíðaferð) falli á sama mánuðinn og það getur verið erfitt fyrir ákveðinn 

hóp unglinga og foreldra þeirra. Þess vegna er mjög mikilvægt að huga að dreifingu slíkra 

viðburða og vera í góðu samráði varðandi niðurröðun á allri dagskrá þessara aðila. 

Félagsmiðstöðvar bjóða alltaf upp á að unglingarnir geti tekið þátt í fjáröflun til að standa 

straum af kostnaði. Fjáröflun getur falist í sölu á t.d. salernispappír, eldhúsrúllum o.þ.h. en 

einnig í hópfjáröflun þar sem hópurinn sem er að fara saman í ferðina stendur t.d. fyrir 

viðburðum fyrir jafnaldra sem getur þá samhliða verið gott hópefli fyrir þá sem eru að fara í 

slíka ferð. 

Félagsmiðstöðvar hafa ekki upplýsingar um hvaða foreldrar eru undir framfærsluviðmiðum 

velferðarráðuneytis. Hafa þarf  í huga að mörg börn og foreldrar þeirra eru ekki hrifnir af því 

að þurfa að upplýsa aðra utan fjölskyldunnar um erfiða fjárhagslega stöðu eða finnst jafnvel 

óþægilegt að þiggja slíka aðstoð. Starfsfólk félagsmiðstöðva hefur vakað yfir því að það sé ekki 

hindrun fyrir þátttöku í viðburðum félagsmiðstöðva að fjármagn á heimili sé af skornum 

skammti og boðið viðkomandi að taka þátt án greiðslu. 

Ef litið er til þeirra tekna sem félagsmiðstöðvar fá á ársvísu er ljóst að hækka þyrfti fjármagn 

til þeirra um rúmar 17 milljónir króna ef þátttaka ætti að vera börnum og unglingum að 

kostnaðarlausu miðað við sambærilega dagskrá og kostnað. Lækka mætti þá tölu um tæpar 4 

milljónir króna ef áfram yrði greitt fyrir þátttöku í sumarsmiðjum og um rúmar fjórar milljónir 

ef áfram yrði gert ráð fyrir fjáröflunum vegna skíðaferða.  

 


